
Умӗн калани. 

 

Çут çанталǎк пурлǎхӗпе, унǎн пуянлǎхӗпе эпир кулленхи пурнǎçра анлǎ усǎ 

куратпǎр. Вǎл çыншǎн  чи кирли, çавǎнпа çамрǎк ǎрǎва çут çанталǎка юратма,  ǎна 

хӳтӗлеме, упрама вӗрентесси – воспитани ӗçӗнчи кашни çыннǎн пысǎк тивӗçӗ. Тǎван 

тавралǎха  юратакан, унǎн пурлǎхӗпе пӗлсе усǎ куракан кǎна культурǎллǎ, ǎслǎ, яваплǎ 

çын пулать.  Ачасене тӗрӗс çитӗнме пулǎшакан пархатар – хǎй пурǎнакан тавралǎхпа, çут 

çанталǎкпа тӗплӗн паллаштарни,  сǎнама, танлаштарма, пӗр  пулǎмпа теприн хушшинчи 

çыхǎнǎва   курма, пӗтӗмлетӳ тума хǎнǎхтарса пыни аван.  Шǎпах çак тӗллеве пурнǎçлать 

те ӗнтӗ 6 класра вӗренекенсемпе  ирттернӗ  класс сехечӗ. 

 

Тӗллевсем: 

1.Хамǎр таврари кайǎк-кӗшӗксен пурнǎçӗпе кǎсǎклантарса ярасси,  вӗсем çинчен ытларах 

пӗлес килекен туртǎма вǎйлатасси. 

2.Тǎван тавралǎха юратма, ǎна упрама,  тӗпчеме,  сǎнама  вӗрентесси. 

 

Кирлӗ хатӗрсем: 

Кайǎксен сассисем,  ӳкерчӗкӗсем, презентаци. 

 

Усă курнă литература 

Н.И.Сладков.  Вăрман пурнăçӗ.  Шупашкар. Чăваш кӗнеке издательстви. 1991ç. 

Вӗрентекен сǎмахӗ:  

Ученǎйсем палǎртнǎ тǎрǎх, пирӗн çӗр - шыв территорийӗнче 700 тӗрлӗ кайǎк 

пурǎнать. Вӗсем этемӗн çывǎх тусӗсем, пулǎшаканӗсем. Кайǎксем пулмасан таврари 

вǎрмансене, пахчасемпе садсенчи çимӗç паракан йывǎçсене, уй-хирти тыр-пула тӗрлӗрен 

хурт-кǎпшанкǎ пӗтерсе хума пултарать. Пӗр 

вырǎнтан тепӗр вырǎна куçса кайǎксем ӳсен-тǎран 

вǎррисене таврана сарма пулǎшаççӗ. Чылайǎшӗ 

хǎйсен илемлӗ сассипе савǎнтараççӗ. Çавǎнпа та 

кайǎксене упрамалла, кирлӗ чухне пулǎшма 

пӗлмелле.  

Хамǎр таврари кайǎксем çинчен питӗ сахал 

пӗлетпӗр-ха эпир. Хушǎран кǎна асǎрхатпǎр вӗсен тӗлӗнмелле пурнǎçне.  Паянхи класс 

сехетӗнче эпир шǎпах хамǎр тǎрǎхри кайǎксен пурнǎçӗпе паллашǎпǎр. Сǎнама, курма 

пӗлсен вӗсен пурнǎçӗнче интересли питӗ нумай. Тӗслӗхрен, хӗл кунӗнче,  тӗрӗсрех каласан 

нарǎс уйǎхӗнче, чӗпӗ кǎларакан кайǎк çинчен пӗлетӗр-и эсир?  Кукǎрсǎмса ятлǎ вǎл. 

Чӗпписем мӗнле чǎтаççӗ-ши тетӗр-и?  Итлесе пǎхар-ха апла çак тӗлӗнмелле кайǎк çинчен. 

1-мӗш вулакан: 

Кукǎрсǎмса (клест)  

Çуралнǎ кун – пуриншӗн те савǎнǎçлǎ, телейлӗ кун. Кукǎрсǎмсашǎн вара – инкек.  

Хӗл варринче çǎмартана шǎтарса тухнинче, чǎнах та, мӗн савǎнǎçӗ пултǎр вара. Шартлама 

сивӗ – эсӗ çаппа-çарамас, ӗнсе çинче кǎна кǎшт тӗк тухнǎ.  

Ытти кайǎксем чӗпписене ǎшǎ çу кунӗнче, апат çителӗклӗ чухне  кǎлараççӗ. 

Кукǎрсǎмса нарǎсǎн çирӗм тǎххǎрмӗшӗнче кǎларать. Мӗнле телейлӗ кун пултǎр вǎл тǎватǎ 

çулта пӗрре килекен нарǎсǎн çав кунӗ? Хуть выртса йӗр, симӗс курǎк та çук, хурт-

кǎпшанкǎ та çук. 

Кукǎрсǎмсасем çинчен ǎна эпир çапла 

шутлатпǎр. Кукǎрсǎмсасен чӗпписем хǎйсем пӗрре те 

нǎйкǎшмаççӗ! Вӗсем пǎтǎ çиеççӗ! Чǎрǎш йӗкелӗн 

вǎрринчен пӗçернӗ тутлǎ пǎтǎ çисе тǎранаççӗ те 

çывǎрма выртаççӗ.  Йǎвара аялта – мамǎк, çиелте 

каллех мамǎк вителӗк  евӗр – амǎшӗ. Шалтан пǎтǎ 

ǎшǎтать. Чǎрǎш йывǎççи кукǎрсǎмса чӗпписене сǎпкари пек ярǎнтарать, çил юрǎ юрлать… 

Çук çав, çуралнǎ кун, кирек мӗн калǎр та,  яланах телейлӗ кун. Хӗллехи шартлама 

сивӗре çуралсан та.  Нарǎсǎн çирӗм тǎххǎрмӗш кунӗ пулсан та. Пурпӗрех! 

Вӗрентекен сǎмахӗ:  

Кайǎк-кӗшӗксем хитре юрланине пӗлетпӗр-ха эпир. Уйрǎмах çуркунне вӗсен илемлӗ 

юррипе киленетпӗр. Юрланипе çеç хырǎм тǎранмасть-çке. Мӗн çисе вǎй пухаççӗ-ши 

вӗсем?  

Вӗсен те апат çимелли вырǎнӗсем пур иккен.  

2-мӗш вулакан: 

Эпӗ – кайǎксен хуçи!  

Кирлӗ пулсан кайǎксем хǎйсемех ман пата вӗçсе 

килеççӗ. Çук, эпӗ ăрăмçă мар, ăрăмçăламалли вăрттăн 

сăмахсем те, патак та çук манăн. Ун вырăнне  асамлă сентре 

пур! Пăхмашкăн сентрийӗ питӗ ансат. Айккисенчен хăма 

çапнă ахаль фанера çеç.  Анчах та çав сентрен ăрăмçă вăйӗ 

пур.  

Юрӗ,  вăрттăнлăхне уçса парам эппин! Вара сирӗн пата та темӗнле кайăк та вӗçсе 

килӗ. Фанерăран тунă сентре çине  кӗрпе е çăкăр хытти çеç хумалла. Сентрине çавăн 

хыççăн чӳрече умне çакса хумалла. Сентре асамлă пулса тăрать те, ун çине тӗрлӗ кайăксем 

вӗçсе килме пуçлаççӗ.  

Енчен те эсир ялта е вăрман çывăхӗнче пурăнатăр пулсан сентре çине хӗвел 

çаврăнăш сапăр, сысна çăвӗ касса хурăр – вара унта кăсăясемпе 

шăван кайăксем те килеççӗ. Пилеш çупкăмӗ çаксан уйăпсемпе 

шăхăрчăксем те вӗçсе çитеççӗ.  

Çавнашкал асамлă сентре тăвăр та, эсир те кайăксен хуçи 

пулса тăратăр.  

3-мӗш вулакан: 

Ачасем кайăксене йӗкӗлтеме юратаççӗ.  Куккук пек авăтаççӗ, кăвакал пек 

нартлатаççӗ, курак пек кăшкăраççӗ. Анчах тӗнче тем тӗрлӗ сасăпа, тем тӗрлӗ юрăпа тулса 

ларнă та – хăш кайăкӗ мӗнле юрланине ăнланса илме те çук.  Çăхан вӗçет те кранк! кранк! 

тесе кăшкăрать. Тăмана у-у-у тесе шарт сиктерет, кăсăя тӗмсем 

хушшинчен чиньк! чиньк! тенӗ евӗрлӗ сас парать. Тепӗр 

кайăкӗ тата ывăна пӗлмесӗр вӗçӗ-хӗррисӗр ӗçле-ӗçле, çи! ӗçле-

ӗçле, çи! тесе юрлать. Хирти пилеш кайăкӗ талпиçен çине 

ларнă та: «Ха, чечек! Ха, чечек!» - тесе тӗлӗнет.  

Вӗрентекен сăмахӗ: 

Ачасем, кашни кайăкăн хăйӗн юрламалли вăхăчӗ пурри 

çинчен пӗлетӗр-и эсир? Миçе сехетре юрламаллине мӗнле пӗлеççӗ вара вӗсем?  

Ан кулянăр, вӗсен хăйсен сехечӗ, кайăк сехечӗ пур! 

4-мӗш вулакан: 

Кайăксем  камăн хăçан юрлас килет, çавăн чухне мар, юрламалли вăхăчӗ çитсен тин 

юрлаççӗ. Пӗрисем хӗвел тухсан çав-çав вăхăтра, теприсем хӗвел тухиччен çав-çав вăхăтра. 

Кашни кайăкăн юрламалли хăйӗн вăхăчӗ пур.  

Шур качаки нăрăлтатрӗ, апла пулсан виçӗ сехет çитнӗ ӗнтӗ. Акă куккук та авăтма 

пуçларӗ, часах хӗвел тухмалла. Юрлакан пилеш кайăкӗ 

чăрăш тăрринче шăхăрса ларать, тăватă сехет çитет. 

Вӗлтрентăрри хыр çинче юррине  янраттарса ячӗ – часах 

пиллӗк çитет.  

Сехечӗсене пăрмалла та мар, юсамалла та мар, 

тӗрӗслемелле те мар. Шыв та каймасть вӗсене, ӳксе те 

çӗмӗрлмеççӗ. Чăнах та ӗнтӗ, хăш-пӗр чухне кăштах тӗрӗс 

мар кăтартаççӗ, анчах мӗнле сехет ан йăнăштăр. Ун 

вырăнне яланах хăвăнпа пӗрле – манса хăварасран, 

çухатасран хăрамалли çук. 

Вӗрентекен сăмахӗ:  

Çуркунне çитсен кăнтăра вӗçсе кайнă кайăксем пирӗн пата каялла таврăнаççӗ. Вăл 

вăхăтра вӗсен  ӗç питӗ нумай: йăва çавăрмалла, çăмарта туса чӗпӗ кăлармалла… 

 Унччен малтан мăшăр шырамалла, çавăнпа та çуркунне кайăксем юрлаççӗ çеç мар, 

ташлаççӗ те.  

5-мӗш вулакан: 

Кашни кайăк хăйне майлă ташлать. 

Карăксем хăйсен туйӗнче тӗкӗсене тăратса 

çаврăнаççӗ, сиккелесе илеççӗ, çуначӗсене 

çапкалаççӗ.  Шăнкăрчсем, дирижерланă евӗр, 

çуначӗсене сараççӗ. Аистсем пуçне мăйӗ çине 

çавăрса хураççӗ те сăмсипе шăкăртаттараççӗ. Шурлăх кайăкӗ пӗшкӗне-пӗшкӗне ташлать.  

Тăрнасем вара акă çапла ташлаççӗ. 

Вӗсем вăрманта çын çӳремен пӗр-пӗр улах шурлăха пуçтарăнаççӗ. Тăрна балне ертсе 

пыраканӗ пур. Вăл пуринчен те çӗкленӳллӗрех, пурне те вырăнтан тапратать, 

вӗрилентерет.  Ăна курса ыттисем те пӗр-пӗрин умӗнче сиккелеме тытăнаççӗ, пӗшкӗнеççӗ, 

пуç таяççӗ, çуначӗсене çапаççӗ.   Ку вăл шурлăх тăрăх  ахаль утса çӳрени мар, шапа тытнă 

чухнехи пек сикни те, вӗçес умӗн çуначӗсене хускаткалани те мар, çинçе урисем халь 

вӗсен пач урăхла хуçланкалаççӗ,   вăрăм мăйӗсем пач хăйне майлă авăнаççӗ, тӗссӗр 

çуначӗсем те урăхла çапкаланаççӗ.  

Ку вăл –  уйрăм ташă - çуркуннехи ташă. 

Авă хӗвел тухрӗ,  шурлăх çинчен тӗтре хусканса çӗкленчӗ, халӗ ӗнтӗ унта тăрнасем 

мӗнле ташлани пурне те курăнать.  

Илемлӗ  ташлаççӗ  тăрнасем! 

 

Вӗрентекен сăмахӗ:  

Кайăксен пурнăçӗ хăш-пӗр çынсене  çăмăл пек туйăнать пулӗ. Анчах та шухăшлама, 

сăнама пӗлсен кайăксен хуйхи-суйхи мăй таран!  

1-мӗш вулакан: 

Чи кирли - шанчăклă та çирӗп, ăшă йăва çавăрмалла. Вăхăтра çăмарта тумалла, пусма 

лармалла. Чӗпписене кашни кун тăраниччен 

çитермелле. Лешсем вара, чăннипех те, тӗпсӗр 

хырăмлă - çăварӗсене карса çеç лараççӗ.  Кун 

каçиччен апат йăта-йăта çуната çӗклейми пулса 

çитетӗн.  Кашни кун çирӗм сехетрен сахал мар 

ӗçлетӗн.  Шăнкăрч кун каçиччен хăйӗн 

чӗпписене ик çӗр хут çитерет, шăна тытакан 

чăпар кайăк – пилӗк çӗр хут!  

Чӗпӗсене вӗçтерсе ярсан кайăксен çӗнӗ хуйхă-суйхă пуçланать: пытанма вӗрент, апат 

тупма вӗрент, вӗçме вӗрент. Тăшмансенчен сыхла.  

Кайăксем хăйсен чӗпписене тӗрлӗ меслетпе хăтараççӗ. Ăсан чееленет: тăшманне 

курать те чирлӗ е аманнă пек тăвать. Кăрăпчак хăйӗн чӗпписене чӗрнепе йăтса тарать. 

Шыв кайăкӗ чумкка - çурăмӗ çине хурса. Кирлӗ пулсан чӗппипе пӗрлех шыва та чăмать.  

Пӗр кайăк çеç хăйӗн чӗпписене тăрантармасть, вӗрентмест, хӳтӗлемест – куккук. 

Çăмартине ют йăвана хурса хăварать те – нимле хуйхă-суйхă та çук. Хăйӗн ачисене куçпа 

та курмасть.  

 

Вӗрентекен сăмахӗ:  

Ӗçлесе ывăннă хыççăн кайăксем те çывăрма выртаççӗ. Анчах та ăçта-ши вӗсен 

çывăрмалли вырăнӗ?  

2-мӗш вулакан: 

Çулла кашни тӗм айӗ – тăван кил. Хӗлле юр 

айӗнче çывăрма пулать, юра ахальтен мар шурă 

вителӗк теççӗ.  Шурă вителӗк айӗнче, юр айӗнче, хӗл 

каçичченех карăксем, пăчăрсем, ăсансем, хир чăххисем 

çӗр каçаççӗ. Кăвакарчăнсем – мачча çинче, çерçисем – 

карнис айӗнче. Чанасем … мăрьере те çӗр каçма пултараççӗ.  Паллах, кăмакине хутмасан. 

Çерçисем чăрăш лăсси çинче çывăраççӗ. Уйăпсемпе шӗшпӗлсем шартлама сивӗре çӗр 

каçма утă капанӗ е улăм ури ăшне кӗрсе выртаççӗ.  Улатаккасем, кăсăясем, шăван 

кайăксем хăвăлсенче ыйхăлаççӗ.  Çанталăк мӗн чухлӗ сивӗ, çывăрмалли вырăн çавăн чухлӗ 

шанчăклăрах пулмалла.   

Вӗрентекен сăмахӗ:  

Кайăксем çинчен çакăн чухлӗ пӗлнӗ хыççăн  

вӗсен пурнăçӗ çăмăл тесе калама пулать-ши, 

ачасем? Çук, паллах. Вӗсем пире усă тăвас тесе  те 

сахал мар тăрăшаççӗ терӗмӗр. Апла пулсан пирӗн 

те вӗсене пултарнă таран пулăшма тăрăшмалла.  

Мӗн тумалла-ши пирӗн?  

Çапла, хӗлле сырăшсем çине çимелли хурса памалла, çуркунне валли шăнкăрч йăвисем 

ăсталамалла… Чи кирли – кайăксене хăйсен ӗçне тума чăрмантармалла мар.  

Мӗн тери ӗçчен вӗсем, кайǎксем.  Хăшӗ-пӗрисен пурнăçӗпе тӗплӗнрех паллашар-ха?  

3-мӗш вулакан: 

Çӗмӗртлӗхре шăпчăк (соловей) юрлать. Пӗр 

чарăнмасăр, янăравлăн та çивӗччӗн юрлать. Çав тери 

илемлӗ те янăравлă юрланипе çумри курăк çулçисем 

чӗтренсе илеççӗ,  шăпчăкăн хӗрсе кайнă вӗри пырӗнчен 

вара ăшă пăс тухать.  

Çав пăс çине вăрăмтунасем вӗçсе килеççӗ, анчах хулăн тӗк витӗр вӗсем сăхаймаççӗ. 

Çавăнпа уçă çăварӗ патӗнче нăйлатаççӗ. Çăвара хăйсемех кӗресшӗн, чӗлхе çумне хăйсемех 

çыпçăнаççӗ! 

Шăпчăк чакклаттарса юрă юрлать, чаклаттарсах вăрăмтунасене те çăтать.  Икӗ ӗç 

харăс тăвать. Пӗри теприне ним чухлӗ те чăрмантармасть.  

Шăпчăка юрă тăрантармасть тесе калаççӗ - ха тата! 

4-мӗш вулакан: 

Кăсăяна (синица) ахаль кайăк тени мана пачах та килӗшмест. Мӗншӗн тетӗр-и? 

Тахçан  асатте каласа панăччӗ… 

Пӗррехинче кăсăя читлӗхе лекнӗ. Алăпа тытнă-тытманах 

вăл … вилсе кайнă.  Халь кăна чӗрӗччӗ, читлӗхре вӗçетчӗ, 

тытсанах вилсе кайнă. Кăсăя урисене тăратса месерле выртнă та 

пач хускалман. Хура куçне шурă карă карса илнӗ. Тытса тăнă-

тăнă та асатте çапла тунката çине хунă. Пӗр утăм айккине 

пăрăнма ӗлкӗрнӗ çеç - кăсăя чӗрӗлнӗ, чӗвӗлтетсе илнӗ, вара 

вӗçсе кайнă!  

Çынна çавнашкал улталама пултарать пулсан ăçтан ахаль 

кăсăя пултăр вăл? Вилес тет – вилет, чӗрӗлес тет – чӗрӗлет!  

Чăнах та ӗнтӗ, çурăм çине вырттарсан чылай кайăк самантлăха темле вилнӗ пек 

туйăнать. Анчах кăсăясен çакă никамăннинчен те лайăхрах пулать. Çапла туни вӗсене час-

часах читлӗхе лекессинчен хăтарать. 

5-мӗш вулакан: 

Куккук (кукушка) тӗлӗнтермӗш кайăк. Пӗртен-пӗр 

куккук çеç йăва тумасть, чӗпписене тăрантарса ӳстермест. 

Мӗншӗн тесен çу каçиччен вăл икӗ теçеткене яхăн çăмарта 

тăвать, çавăн чухлӗ чӗпӗ пӗр куккук ăçтан ӳстерейтӗр? 

Çăмартисене тӗрлӗ вăхăтра тăвать. Вӗсене пусма ларса кăларас 

пулсан йăвара пӗр вăхăтрах чӗпӗсем те, çăмартасем те 

пулмаллаччӗ-и?  Ун пек чухне кайăкăн мӗн тумалла-ха: 

чӗпӗсене те тăрантармалла,  пусма та лармалла-и? Ун пек пулма пултараймасть.  

Çавна пула хăйӗн çăмартисене куккук ют йăвана хурса хăварать те ӗнтӗ.  

Питӗ нумай вӗтӗ кайăк йăвинче куккук çăмарти тупма пулать. Хăвăлри кайăк 

йăвинче те тупма пулать ăна. Çӗр çине ларса çăмарта тăвать те сăмсипе хыпса ăна хуллен 

хăвăла хурса хăварать.  

Авă мӗнле кайăк вăл – куккук! 

1-мӗш вулакан: 

Шăнкăрч (скворец)  

Чӗкеç юррипе кун пуçланать, шăпчăк юррипе кун 

вӗçленет. Чӗкеçпе шăпчăк хушшинче шăнкăрч юрлама 

юратать. Шăнкăрч юрринче мӗнле кăна кайăк сассине 

илтместӗн пулӗ:  унта чӗкеç сасси те, шăпчăк сасси те,  

ытти нумай кайăк сасси те пур. 

 Çакă никама та тӗлӗнтермест. Шăнкăрч виртле кайăк иккенне пурте пӗлеççӗ.  

2-мӗш вулакан: 

Çерçи (воробей) 

Хӗл каçичченех ял çерçийӗ кивӗ кăмака мăрйинче пурăнать. Çурхи юр ирӗлсе 

тумлама пуçласан вăл ăна тăраниччен ӗçет те савăннипе сиккелет, чӗриклетет. Иртсе 

пыракан çынсем чарăнса тăрсах кулаççӗ. Çапла 

чӗриклете-чӗриклете вӗсем çурхи куна ăсатаççӗ. Кашни 

кун каç пулас умӗн пухăнаççӗ,  кашни каç ушкăнпа 

чӗриклетеççӗ. Иртен-çӳренсем вӗсем çине пăхса çерçисем 

те мӗн тери хитре юрлаççӗ тесе тӗлӗнеççӗ. 

Вӗрентекен сăмахӗ:  

Ачасем, эпир паян хамăр тăрăхри кайăксен пурнăçӗн хăш-пӗр вăрттăнлăхӗсемпе 

паллашрăмăр. Кайăксене сыхлассине кашни çыннăн хăйӗн тивӗçӗ вырăнне хумалла. 

Шкултан таврăнатăр-и е уçăлса çӳретӗр, çут çанталăка сăнама, тӗпчеме манса ан 

кайăр.  

Куçу мӗн кăна ан куртăр, хăлху мӗн кăна ан илттӗр – пурте тӗлӗнтерет, пуринче 

те темле вăрттăнлăх пур. Йӗри-тавра мӗн пурри йăлтах тӗлӗнтермӗшсенчен тăрать. 

Çакă тӗлӗнмелле тӗнче çине çавăнпа тӗлӗнсе пăхатпăр та ӗнтӗ эпир.   

Ачасем, çут çанталăка упрар! 

  

 

 

 

  


